
སྤྱི་ལོ་ ༢༠༢༥ ལོའི་སྤྱི་ཟླ་ ༢ པ། 
 

༄༅།། སྤྱི་ལོ་ ༢༠༢༤ ལོའི་དཔྱིད་ཀར་གྷིའི་མེ་ (Guimet) འགྲེམས་སྟོན་ཁང་གིས་གཏན་འཇགས་འགྲེམས་སྟོན་བྱས་པའི་བོད་ཀྱི་རིག་
དངོས་དང་དེ་དག་གི་འགྲེལ་བརྗོད་བྱང་བུའི་ཐོག་ཏུ་ “བོད་” ཅེས་པའི་ཐ་སྙད་འདི་ “ཧི་མ་ལ་ཡའི་ཁུལ་” ཞེས་པར་བརྗེ་པོ་བརྒྱབ་པ་རེད། (ཞིབ་ཕྲ་
འབྲེལ་ཐག་འདི་བརྒྱུད་ནས་གཟིགས་ཐུབ།) ཟླ་ཤས་རྗེས་སུ་འགྲེམས་སྟོན་ཁང་དེ་ནས་སྤྱི་ལོ་ ༢༠༢༤ སྤྱི་ཟླ་ ༡༡ ནས་སྤྱི་ལོ་ ༢༠༢༥ སྤྱི་ཟླ་ ༣ 
བར་དུ་གོ་སྒྲིག་བྱས་པའི་ཐང་རྒྱལ་རབས་དང་འབྲེལ་བའི་འགྲེམས་སྟོན་ཞིག་གི་ཐོག་ཏུ།   སྤྱི་ལོ་ ༦༢༠ ནས་ ༨༤༢ བར་གི་བོད་ལ་བོད་པ་དང་
བོད་རིག་པའི་མཁས་དབང་རྣམ་པས་བཀོལ་སྤྱོད་བྱེད་བཞིན་པའི་ཐ་སྙད་ “བོད་བཙན་པོ་” འམ་ཡང་ན་ཡོངས་ཁྱབ་ཀྱི་ཐ་སྙད་ “བོད་” ཅེས་པ་དེ་ཚོ་
བཀོལ་སྤྱོད་བྱེད་རྒྱུ་ལས་ལྡོག་ཏེ།   རྒྱ་སྐད་ཀྱི་ “Tubo [ཐུ་བྷོ་]” ཞེས་པ་དེ་བཀོལ་སྤྱོད་བྱས་ཡོད།   ཐང་རྒྱལ་རབས་ཀྱི་འགྲེམས་སྟོན་དང་དེ་
དང་འབྲེལ་ཡོད་ཀྱི་དཀར་ཆག་ “La Chine des Tang. Une dynastie cosmopolite [།རིག་གཞུང་སྣ་མང་
ཅན་གི་རྒྱ་ནག་གི་ཐང་རྒྱལ་རབས།]” ཞེས་པ་གཉིས་ཀའི་ནང་དུ་ “Tubo [ཐུ་བྷོ་]”ཞེས་པའི་ཐ་སྙད་འདི་མི་རིགས་སམ་ས་ཆའི་མིང་གི་ཚུལ་
དུ་བཀོལ་པ།   དཔེར་ན་ཤོག་གྲངས་ ༢༩༠ ལ་“Invasion du territoire Tang par les Tubos [ཐུ་བྷོ་ཡིས་ཐང་གི་ས་
ཁོངས་ལ་བཙན་འཛུལ་བྱས་པ་]” ཞེས་པ་ལྟ་བུ་དང་།   ཤོག་གྲངས་ ༦༨ དང་༧༢-༧༣ལ་ “époque Tang, période Tubo 

[ཐང་གི་དུས་རབས།   ཐུ་བྷོ་ཡི་དུས་]” ལྟ་བུ་།  ཤོག་གྲངས་ ༨༠ ལ་“royaume de Tubo [ཐུ་བྷོ་ཡི་རྒྱལ་ཁམས་]” ལྟ་བུ།   ཤོག་
གྲངས་ ༢༡ ལ་“troupes Tubo [ཐུ་བྷོ་ཡི་དམག་དཔུང་]” ལྟ་བུ།   ཤོག་གྲངས་ ༦༨ལ་ “objet en or Tubo [གསེར་གིས་
བཟོས་པའི་ཐུ་བྷོ་ཡི་ ཅ་དངོས་]” ལྟ་བུ།   ཤོག་གྲངས་༧༢ ལ་ “culture Tubo [ཐུ་བྷོ་ཡི་རིག་གཞུང་]” དང་།   “époque Tubo 

[ཐུ་བྷོ་ཡི་དུས་རབས་]”།   “style Tubo[ཐུ་བྷོ་ཡི་རྩལ་ལུགས་]” སོགས།   བཀོལ་སྤྱོད་བྱས་ཡོད། 
SFEMT དེ་ཧྥ་རན་སིའི་དང་།   ཧྥ་སྐད་སྨྲ་མཁན།   དེ་བཞིན་ཧྥ་རན་སིར་གནས་གཞི་བྱེད་བཞིན་པའི་བོད་རིག་པ་དང་འབྲེལ་

བའི་མཁས་པའི་ལྷན་ཚོགས་ངོས་ནས་ “Tubo [ཐུ་བྷོ་]” ཞེས་པའི་ཐ་སྙད་འདི་བཀོལ་སྤྱོད་བྱས་པར་སྐད་བརྡ་རིག་པ་དང་།   ལོ་རྒྱུས་གཞི་
བཞག་གི་རྒྱུ་མཚན་གཉིས་ཀྱི་ཐོག་ནས་གཤམ་གསལ་ལྟར་ངོས་ལེན་ཞུ་གི་མེད། 

དང་པོ་སྐད་བརྡ་རིག་པ་གཞི་བཞག་གི་ཐོག་ནས་ཞུས་ན།   ཐང་ཡིག་གི་ནང་དུ་བོད་བཙན་པོའི་རྒྱལ་ཁབ་ལ་རྒྱ་ཡིག་གི་ཚིག་ 吐蕃 
ཞེས་པ་འདི་བེད་སྤྱོད་བཏང་ཡོད།   ཚིག་འདི་ཀློག་སྟངས་ཀྱི་ཆ་ནས་ tǔbō [ཐུ་བྷོ་] ཞེས་བཀླག་ན་འགྲིག་གི་མེད།   རྒྱུ་མཚན་ནི་ Tǔbō 
ཞེས་པ་འདི་དེང་དུས་ཀྱི་ཀློག་ཚུལ་ཡིན་པ་ལས་དེ་དུས་ཀྱི་ཀློག་ཚུལ་དང་མཐུན་གི་མེད་པ་དེ་ཡིན།   དོན་དམ་དུ་སྤྱི་ལོ་ ༡༩༡༥ ལོ་ལ་རྒྱ་རིག་པའི་
མཁས་དབང་ Paul Pelliot ལགས་ཀྱིས་གོང་གསལ་གི་རྒྱ་ཡིག་གི་ཚིག་དེ་གཉིས་ཐང་གི་སྐབས་སུ་ tǔfān [ཐུ་ཧྥན་] ཞེས་ཀློག་གི་
ཡོད་པར་གསུངས།   དེ་ལ་ཉེ་དུས་ཀྱི་རྒྱའི་སྐད་ཡིག་དང་འབྲེལ་བའི་སྐད་བརྡ་རིག་པའི་མཁས་དབང་ Edwin Pullyblank ལགས་
དང་ South W. Coblin ལགས་གཉིས་ཀྱིས་རིམ་བཞིན་སྤྱི་ལོ་ ༡༩༩༢ དང་ ༡༩༩༤ ལོར་འདོན་སྤེལ་གནང་བའི་དཔྱད་རྩོམ་ནང་རྒྱབ་
སྐྱོར་གནང་ཡོད།   དེས་ན་སྤྱི་ཡོངས་ནས་མཁས་དབང་རྣམ་པས་ལོ་རྒྱུས་དང་འབྲེལ་བའི་རྒྱ་ཡིག་གི་ཡིག་ཆ་ཁུངས་དྲངས་སྐབས་གོང་གི་རྒྱ་
ཡིག་གི་ཚིག་གཉིས་པོ་དེ་དབྱིན་ཡིག་གི་གཟུགས་ནང་སྒྲ་ཕབ་བྱེད་སྐབས་ Tufan [ཐུ་ཧྥན་] ཞེས་བྲིས་པ་ལས་ Tubo [ཐུ་བྷོ་] ཞེས་འབྲི་
གི་མེད། 

https://www.sfemt.fr/%e0%bd%96%e0%bd%bc%e0%bd%91%e0%bc%8b%e0%bd%a2%e0%bd%b2%e0%bd%82%e0%bc%8b%e0%bd%94%e0%bc%8b%e0%bd%91%e0%bd%84%e0%bc%8b%e0%bd%a0%e0%bd%96%e0%be%b2%e0%bd%ba%e0%bd%a3%e0%bc%8b%e0%bd%96%e0%bd%a0%e0%bd%b2/
https://www.sfemt.fr/%e0%bd%96%e0%bd%bc%e0%bd%91%e0%bc%8b%e0%bd%a2%e0%bd%b2%e0%bd%82%e0%bc%8b%e0%bd%94%e0%bc%8b%e0%bd%91%e0%bd%84%e0%bc%8b%e0%bd%a0%e0%bd%96%e0%be%b2%e0%bd%ba%e0%bd%a3%e0%bc%8b%e0%bd%96%e0%bd%a0%e0%bd%b2/

འགྲེམས་སྟོན་འདིའི་ནང་ Tufan [ཐུ་ཧྥན་] ཡི་ཚབ་ལ་ Tubo  [ཐུ་བྷོ་] ཞེས་བཀོལ་སྤྱོད་བྱས་པ་ནི་ལོ་རྒྱུས་སྐད་བརྡ་རིག་པར་
རྒྱུས་མངའ་མེད་པའི་རྟགས་ཡིན་པར་མ་ཟད།   གཞན་དུ་ན་འདི་ཆབ་སྲིད་ཀྱི་དགོས་མཁོའི་ཆེད་དུ་སྟེ།   རྒྱ་ནག་གཞུང་གིས་བོད་ཅེས་པའི་ཐ་
སྙད་དང་ཐུ་བྷོ་ཐ་སྙད་གཉིས་འབྱུང་ཁུངས་གཅིག་ཡིན་པ་སྒྲུབ་ཆེད་དུ་ཆེད་མངགས་སྒྲ་གདངས་ལ་འགྱུར་བ་བཏང་བ་ཞིག་རེད།  

Guimet འགྲེམས་སྟོན་ཁང་གིས་སྐབས་དེ་དང་དེའི་དུས་ཀྱི་ཐང་རྒྱལ་རབས་ཀྱི་ཉེ་འཁོར་དུ་ཡོད་པའི་རྒྱལ་ཁབ་གཞན་རྣམས་ངོ་སྤྲོད་
བྱེད་སྐབས་དེང་དུས་ནུབ་ཕྱོགས་ནང་ཡོངས་གྲགས་སུ་སྤྱོད་པའི་མིང་དཔེར་ན།  “Japon [འཇར་པན་]” , “Perse [སྟག་གཟིག་]” , 

“Corée[ཀོ་རེ་ཡ་]”, “Turcs [དྲུགུ།]” སོགས་བེད་སྤྱོད་བྱས་ཡོད།   སྐབས་དེ་དུས་ཀྱི་རྒྱལ་ཁབ་གང་རུང་ཞིག་ལ་ཐང་གི་རྒྱལ་རབས་
ནང་ཇི་ལྟར་འབོད་ཀྱི་ཡོད་པའི་མིང་བེད་སྤྱོད་བཏང་ཡོད་ན་མིང་དེ་ཉིད་ཀྱི་རྗེས་སུ་དེང་དུས་ནུབ་ཕྱོགས་པས་མིང་ག་རེ་བེད་སྤྱོད་གཏང་གི་ཡོད་པ་ཤད་གུག་
ནང་བཀོད་པ་དཔེར་ན་ཤོག་གྲངས་ ༤༩ ལ་ “tujue (turc)” ལྟ་བུ་དང་།   དེ་བཞིན་ཤོག་གྲངས་ ༥༨ ལ་ “Silla (Corée)” ལྟ་
བུའི ་ནང་གསལ་ཡོད།   ཡིན་ནའང་བོད་བཙན་པོའི་རྒྱལ་ཁབ་ལ་རྒྱ་མིའི་ལོ་རྒྱུས་ཁོ་ན་ནང་གསལ་བའི་ཚིག་ Tubo [ཐུ་བྷོ་] ཞེས་པ་བེད་སྤྱོད་
བྱས་པ་ལས་ཡོངས་སུ་གྲགས་པའི་ཚིག་ Tibet ཞེས་པ་བེད་སྤྱོད་མ་བྱས་པ་དེས་ཁོང་ཚོའི་བྱེད་སྟངས་འདི་ནི་སྐད་བརྡ་རིག་པ་དང་ལོ་རྒྱུས་ལ་གོ་
རྟོགས་དམན་པའི་ནོར་འཁྲུལ་ཙམ་མིན་པ་བདེན་དཔང་ར་སྤྲོད་བྱས་ཡོད། 

གཉིས་པ།   རྒྱལ་རབས་ལོ་རྒྱུས་གཞི་ལ་བཞག་ནས་བཤད་ན།   Guimet འགྲེམས་སྟོན་ཁང་གི་དཀར་ཆག་གི་ནང་དུ་བོད་བཙན་
པོའི་སྐབས་ཀྱི་ཅ་དངོས་འགྲེལ་བརྗོད་བྱེད་སྐབས་ཧྥ་སྐད་ནང་ཚིག་ “époque Tang, période Tubo [ཐང་རྒྱལ་རབས་ཀྱི་ཐུ་བྷོ་དུས་
སྐབས་]” ཞེས་བེད་སྤྱོད་བྱས་ཡོད་པ་དེས་དངོས་སུ་ཚིག་ཟིན་དུ་མ་བརྗོད་ཀྱང་ཚིག་སྒྲོས་ལས་བོད་དེ་ཐང་རྒྱལ་རབས་ཀྱི་མངའ་ཁོངས་ཡིན་པ་ལྟ་
བུ་བསྟན་ཡོད།  ཡིན་ནའང་རྒྱ་དང་བོད་ཀྱི་ལོ་རྒྱུས་ཀྱི་ཡིག་ཆ་ཁུངས་སུ་བྱས་ན་དེ་ལས་ལྡོག་པ།   དཔེར་ན་ཐང་ཡིག་གསར་རྙིང་གཉིས་ཀའི་ནང་དུ་
བོད་བཙན་པོའི་མངའ་ཐང་དང་རྒྱལ་རབས།   ཆབ་སྲིད་ཀྱི་ལྟེ་གནས།   དེ་བཞིན་ཐང་རྒྱལ་རབས་དང་དམག་འཐབ་བྱུང་བའི་སྐོར་ལེའུ་ཁ་ཤས་ནང་
གསལ་གི་ཡོད།   ཐང་ཡིག་གསར་རྙིང་གི་ནང་དུ་སྤྱི་ལོ་ ༧༦༣ སྤྱི་ཟླ་ ༡༡ པའི་ནང་བདུན་ཕྲག་ཁ་ཤས་རིང་བོད་བཙན་པོའི་དམག་གིས་ཐང་གི་
རྒྱལ་ས་ཁྲང་ཨན་[Chang’an/Xi’an]བཙན་བཟུང་བྱས་པས་མ་ཟད།   རྒྱལ་སའི་གོང་མ་དང་བློན་འཁོར་ཡང་བོད་དམག་གིས་བསྐོས་པ་
གསལ་བ་དེས།   དམག་འཁྲུག་འདིའི་འཕེལ་རིམ་རྩེ་མོར་སོན་པ་མཚོན་གི་ཡོད།   དེར ་མ་ཟད་ཐང་ཡིག་གསར་རྙིང་གི་ནང་དུ་སྤྱི་ལོ་ ༦༣༤ ཙམ་
ནས་བོད་བཙན་པོ་དང་རྒྱ་ནག་ཐང་གི་བར་ལ་ཕོ་ཉ་བཏང་རེས་ཁ་ཤས་བྱས་ཡོད་པ་དང་།   ཕོ་ཉ ་ཁ་ཤས་ནི་ཐང་གོང་མའི་ཕོ་བྲང་ནས་བོད་ཀྱི་བཙན་པོ་
ལ་ལོ་ཁྲལ་འབུལ་དུ་ཡོང་བ།   བོད་རྒྱའི་བར་དུ་གཉེན་སྒྲིག་གི་འབྲེལ་ལམ་ཐེངས་གཉིས་བྱུང་བ།   དེ་བཞིན་བོད་རྒྱའི་བར་དུ་ཆིངས་ཡིག་མང་དག་
ཅིག་བཞག་པ་གསལ་གི་ཡོད་པའི་ཁོངས་ལས་གྲགས་ཆེ་ཤོས་ནི་སྤྱི་ལོ་ ༨༢༢ ལོར་བཞག་པའི་ཆིངས་ཡིག་གི་ནང་དོན་རྣམས་ལྷ་སར་བཙུགས་
པའི་དབོན་ཞང་རྡོ་རིང་སོགས་རྡོ་རིང་གི་ངོགས་སུ་བཀོད་པ་ལས་གསལ་གི་ཡོད།   དེ་དག་གིས་བོད་དེ་རྒྱ་ནག་གི་མངའ་ཁོངས་མིན་པར་རང་བཙན་
གི་རྒྱལ་ཁབ་ཅིག་དང་བོད་རྒྱའི་བར་དུ་ས་མཚམས་གཏན་འབེབས་ཡོད་པ་སོགས་ར་སྤྲོད་བྱེད་ཀྱི་ཡོད། 

Guimet འགྲེམས་སྟོན་ཁང་གིས་འགྲེམས་སྟོན་ནང་དུ་བོད་བཙན་པོའི་རྒྱལ་ཁབ་ཅེས་པའི་ཐ་སྙད་འདི་ནག་བསུབ་བཏང་བའམ་
གསལ་པོར་བརྗོད་མེད་པ་འདིས་བོད་བཙན་པོའི་རྒྱལ་ཁབ་བྱུང་བ་དང་།   དེ་རང་བཙན་གི་རྒྱལ་ཁབ་ཅིག་ཡིན་པར་ངོས་ལེན་མ་བྱས་པ་མ་ཟད།   
མི་དམངས་དཀྱུས་མར་རྒྱུས་མངའ་མེད་པའི་ཐ་སྙད་ “Tubo [ཐུ་བྷོ་]” ལྟ་བུ་བཀོལ་སྤྱོད་བྱས་པའི་ཉེར་ལེན་ལས་ཁོ་ཚོར་ཐང་གི་སྐབས་ཀྱི་
ཤར་གླིང་གི་ས་ཁུལ་གི་གནས་སྟངས་གསལ་རྟོགས་ཡོང་རྒྱུར་འགོག་རྐྱེན་བཟོས་ཡོད།   དེ་བཞིན་དུ་མཁས་པའི་སྡེ་ཁག་ནང་ཡོངས་གྲགས་སུ་
སྤྱོད་པའི་ཐ་སྙད་ “Empire tibétain [བོད་བཙན་པོའི་རྒྱ་ཁབ་]” དང་ “Tibet [བོད་]” ཞེས་པ་བེད་སྤྱོད་མ་བྱས་པ་འདིས་ད་བར་
བོད་ཀྱི་སྐོར་ལ་ཉམས་ཞིབ་བྱས་པའི་ཚད་ལྡན་གི་རྩོམ་རིག་དེ་ཚོར་ཤེས་བཞིན་དུ་ཁྱད་གསོད་བྱས་པའམ་ཡང་ན་དེ་དག་གི་སྐོར་ལ་གོ་རྟོགས་དམན་
པོ་ཡིན་པ་གསལ་སྟོན་བྱས་པ་ཞིག་རེད།། །། 
 

 


